
4.- Bailando con lobos

Análise da violencia sexual

A violencia machista e os malos tratos estiveron presentes e mesmo formaron parte da vida
cotiá de moitas mulleres ao longo da historia como algo natural, normal, propio da condición
de ser muller.

Foron os movementos de
mulleres os que iniciaron
de xeito colectivo e
organizado accións en
contra desta violencia e os
que propiciaron que fose
percibida como un
problema e que causase un
certo impacto social:
Organismos internacionais
fixéronse eco destas
accións e, por medio de diversas Declaracións, deron visibilidade a unha lacra social
agachada ata ese momento na privacidade dos fogares. A violencia machista ía cobrando
forma e quedaba definida.

No ano 1993, na Declaración sobre a Eliminación da Violencia contra a Muller de Nacións
Unidas, definíase a violencia de xénero como «todo acto violento baseado na pertenza ao
sexo feminino que teña ou poida ter como resultado un dano físico, sexual ou psicolóxico
para a muller, así como as ameazas de tales actos, a coacción ou a privación arbitraria da
liberdade, tanto se se produce na vida pública como na vida privada».

No 2002 a Comisión de Dereitos Humanos da ONU, na súa resolución 2002/52 sobre “a
eliminación da violencia contra a muller”, ademais de condenar todos os actos de violencia
perpetrados contra as mulleres e as nenas, inclúe na súa definición sobre a violencia de
xénero non só as distintas manifestacións que da mesma xa foran incluídas nesta categoría,
senón tamén outras novas como “os crimes pasionais, o matrimonio precoz e forzado, o
infanticidio de nenas, os ataques de ácido e a violencia relacionada coa explotación sexual
comercial e a explotación económica”.

Invisibles. Relatos do maltrato. Edicións

As tolas estas do maltrato

Téñoo escoitado moitas veces de boca
doutra xente da profesión. "As tolas estas do
maltrato”, ou “As tías estas do maltrato que
as pobres están todas jamadas”. Cousas
así. Hai a versión na que non te cren e logo
está a versión na que si pasou pero es ti a
culpable. Por consentir tanto, por caer cunha
persoa así, por fallar na relación ata
provocar que te mallasen… Escoitas de
todo. Cando por fin te atreves a pór unha

denuncia, pode que el teña un problema mais ti telo  tamén.

O peor é que ata hai ben pouco ti mesma abrías a manifestación dos dubidosos, coa
pancarta de a min isto non me pode estar pasando; “Miguel trátame mal, si, pero non
me maltrata”. Ti tes cultura, viaxas, gañas cartos… é imposible que sexas unha
 muller maltratada. Non encaixas. Non dás o perfil. Ata ese día que a psicóloga á que
acodes para resolver os teus problemas de parella, -ou iso que pasa na túa cabeza
que che fai crer que tes problemas de parella-, dita sentenza:

- Nin ti nin eu somos parvas, e iso que me contas é un maltrato claro.

Vaia, Ana, ti que sempre fuches tan listiña e xa ves, parva perdida.

Igualmente importante ademais é  ter en conta a
violencia específica que se produce no ámbito
educativo, onde se reflexan a desigualdade e as
relacións de poder que establece o patriarcado. Sacar á
luz, identificar e denunciar estas violencias en idades
temperás  (física, psicolóxica, sexual, estrutural,
institucional, simbólica ou en calquera outra vertente)
debe tratarse na actualidade como un problema
prioritario.

O Observatorio contra a Violencia Doméstica e de Xénero, a partir de estudos e enquisas
realizadas, aporta datos, cando menos, preocupantes: Cada vez son máis os casos de
denuncias contra menores de idade por motivos de violencia machista; unha porcentaxe moi
elevada, arredor dun 80%, de xoves afirma ter coñecido algún acto de malos tratos en
parellas da súa idade; un 27% dos xoves españois de entre 15 e 29 años está convencido
de que a violencia de xénero é unha conduta normal dentro da parella…

Pero, ademais, un aspecto significativo na actualidade e, sobre todo entre os xoves, é o das
relacións de parella dentro do contexto das novas tecnoloxías, onde se producen e se
reproducen formas de violencia de xénero que deberíamos ter moi en conta: control,
dominación, acoso, humillación…

Cos dispositivos móbiles, e sobre todo, coas redes sociais, cambiaron os modos de relación.
Cambian as formas, facilitan un acceso ás persoas máis inmediato e continuado, unha
presenza máis constante… pero, xustamente isto, estase convertendo nun medio moi
frecuente de control e de abuso machistas dentro das parellas. Non estaría de máis, polo
tanto, traballar nas aulas algunhas claves que axuden a recoñecer situacións de risco deste
tipo: espiar o móbil do outro, esixir explicacións polas horas de conexión-desconexión,
petición indebida de contrasinais, esixencia de resposta inmediata, control da ubicación
exacta da persoa para comprobar en cada momento onde está, chamadas insistentes sen
motivo… Trátase de aprender a detectar e valorar neste novo ámbito esas condutas tóxicas
que deben poñernos en garda.

Sinopse: As violacións das mulleres considérase
de maneira banal que son as lóxicas
consecuencias dos conflitos. Escoitar os relatos
en primeira persoa é posible que faga entender
mellor o que supón ese drama.

Trailer: https://youtu.be/S1IQZly1lQA 

